
ꞌEt whulh tat dzin whe Galilee yun kꞌut ꞌet ꞌilhoghun
keyoh Cana huwhútni, ꞌet keyoh ꞌet la lhghuskene ba
honílhni. ꞌEt Sizi ooloo ꞌen cha ꞌet usda. Sizi ꞌinkꞌez
yugha hodulꞌehne tubulh ꞌenne cha bughu nahúzdil. 



ꞌEt njan lhghuskene ba honílhni whutoh ꞌet la ndi
tsꞌekoo tooꞌ ntsool súliꞌ. ꞌEt Sizi ooloo yughu ninya
ꞌinkꞌez yúlhni, “ꞌAw tsꞌekoo tooꞌ lhuhítꞌiꞌ.” ꞌEt ooloo
ndunne ꞌustlénne ubúlhni, “Daja nohbulhni la ꞌoh te
neꞌóohtꞌen.”



ꞌEt Sizi ndunne ꞌustlenne ubúlhni, “Ndi
tse oosaꞌ cho tsꞌiyawh too be nadulhbun.” 
ꞌInka soo tsꞌiyawh oodah whutsꞌun
yanahídilhbun. “Dugweꞌ íhkaih ꞌinkꞌez mbe
la njan howunli-un, ꞌen ootsꞌu yihkalh,” 

ubúlhni. ꞌInka hiloh
hitsꞌu whinkai.



Ndi too tsꞌekoo tooꞌ suliꞌ-i, ꞌaw ntsꞌez de ha huyalhdzo
ndun howunli-un tꞌéoonúszun, ꞌet hoontsꞌi ndunne
ꞌustlénne huyínkaine, 
ꞌenne tꞌehonínzun. 



ꞌInkꞌez ndet la howunli-un yunahóozdlih whe dune ꞌat 
utꞌí-un, ꞌen ꞌanih yudániꞌ, ꞌinkꞌez uyúlhni, “Dune tsꞌiyanne
ndi tsꞌekoo tooꞌ ꞌuzooꞌ-i, 
ꞌi cho howu há yulhdzoh, 
ꞌet hukwꞌelhꞌaz sooltsuk
hutni te, ꞌet ꞌandit za
hukwꞌelh-i ꞌuntꞌoh-i
tsꞌekoo tooꞌ ꞌi bughu
há yulhdzoh. 
ꞌEt nyun ndi
ꞌuzooꞌ-i, ꞌi 
ꞌudekꞌoh 
whutsꞌun
ontun!” 
yúlhni.



Njan keyoh Cana Galilee yun kꞌut whuzꞌai
ꞌet soo ꞌudechoo Sizi huwa ꞌítꞌen te
naꞌditꞌen, ꞌinkꞌez dádiltiꞌ la 
ꞌet whúbunilhtan. ꞌI gha la 
yugha hodulꞌehne ꞌen ghun 
buba ꞌalhaꞌ yintꞌoh suliꞌ.



Sizi Peter ooyoh daninya whe oobiz
yunilhꞌen. Lili kꞌut sulhti dada nulwus-i 
be nduda. 



Yula tꞌaiznai. ꞌAho nulwus duda ootsꞌu ha naidide. 
ꞌAho dunadija ꞌinkꞌez bugha náꞌuntꞌai.



Hulhgha sa yó whinꞌai hukwꞌelhꞌaz, ndudáne ꞌinkꞌez
mbene la ntsiꞌ-i nudúdeh-i kꞌúneꞌ ꞌutꞌenne cha Sizi
ghu bonínla. ꞌInkꞌez
tsꞌiyanne keyoh 
whutꞌenne dati
ꞌílhuhózdil. 



Lhawh didowh dada be undudáne, ꞌenne Sizi soo
náꞌbalhꞌen ꞌinkꞌez ntsiꞌ-i nudúdeh-i kꞌúneꞌ ꞌutꞌenne, 
ꞌenne cha dune yé ha nabunanyoot. Ntsiꞌ-i 
nudúdeh-i ꞌaw yahoolhduk-un butlꞌa
lhúhooꞌal tꞌehinínzun ꞌet huwa.



Tsꞌiyanne hitꞌa oonalh hukwaꞌ hutꞌen. Ye 
ulhtus-i ootsꞌu ha idiltsꞌut, ꞌi be tsꞌiyawh
budadaꞌ soo naꞌbinla.



Yalhduk whe dine dune, ꞌilhoghun dune 
délhdusni-un Sizi tsꞌun híyoozkai. 



Whuz dune lhai kꞌet ꞌaw Sizi
híyénghun neóodilh aitꞌoh. ꞌInka ndo
bun kꞌihinílhti ꞌinkꞌez ndet la 
Sizi ꞌuntꞌoh-un, whuz dune 
délhdusni-un ndus 
de yukꞌusti-i, 
ꞌi bulh hukwꞌu 
huyankai. 



ꞌEt Sizi dalcho-i be 
hitꞌa nínintan
tꞌeoonínzun ꞌet huwa
dune délhdusni-un 
ꞌulhni, “Yeꞌ nlubeshi
mba hooloh suliꞌ.” 
“Nyudúsni, 
dudinyaih, 
ookwꞌusinti-i
ilhchoot
ꞌinkꞌez nyoh tsꞌe
naíndalh.” 



ꞌEt ꞌawet tsꞌi beinya ꞌinkꞌez yugha
hodulꞌehne, hiyulh ꞌúhooja. Nus 
huzki ibulh bubulh taoodiltsꞌut 
ꞌinkꞌez ꞌawet tsꞌi be 
tawhendunitih, 
ꞌet hoontsꞌi
Sizi nanisti. 



ꞌEt ꞌubulhni, “Di ha whénulhjut? Nohbé ꞌalha whutꞌen-i
soo ꞌúltus-i lhahtꞌiꞌ wheꞌ dahni.” Dudinya whe khuniti
be hukwaꞌ yudániꞌ too ꞌinkꞌez nilhtsi bulh yatilhduk, 
ꞌinkꞌez ꞌawet dinghel. Dune buba hooncha whe
ꞌulhodutni, “Dantꞌoh-un dune 
suba ꞌuntꞌoh? Nilhtsi ꞌinkꞌez
tatsi bulh hoontsꞌi
yukꞌuneꞌ ꞌutꞌen.”



Yakꞌusda ndi yun kꞌut dunene
bukꞌentsiꞌ kꞌet ꞌaw ꞌilhoghun duYeꞌ ꞌen 

bugha ínilhti. Mbene la ꞌen ghun
ooba ꞌalhaꞌ yintꞌohne ꞌaw 
dalhótisa, ꞌilhiz wheni

hukhutinalh.



Rome Whutꞌenne 3:23 ꞌEt wheni tsꞌiyawh lubeshi
ꞌutsꞌalhꞌen. ꞌEt huwa Yakꞌusda ye diztiꞌ-i ꞌet 

ndutsꞌóotꞌeꞌ aitꞌoh. 

Rome Whutꞌenne 6:23 Lubeshi ꞌutsꞌalhꞌen-un, 
ꞌi kꞌelha daztitsah. ꞌEt hoontsꞌi neMoodihti Sizi Gri, 

ꞌen gha Yakꞌusda ꞌilhiz be tsꞌukhutinalh-un, 
ꞌet ꞌantsꞌi negha óoninꞌaih.

Hebrew Kꞌuyalhdukne 9:27 ꞌInkꞌez dune ꞌilhoh za
dahútitsah, whuz unꞌa ꞌuhóolya, dahúzsai hukwꞌelhꞌaz

ꞌet de buba nahutideh. 

Ephesus Whutꞌenne 2:8,9 Ye unzoo-i, ꞌi be be neba
ꞌalha ꞌuhoontꞌoh-i gha uzdujih ꞌet huwa. ꞌAw 

whenichꞌoh negha iloh whe uzdujih. Yakꞌusda ꞌen negha
óoninꞌai. ꞌAw ꞌutꞌen unzoo-i, ꞌi gha iloh uzdujih. 

Doo ka la whulohne wheꞌ hududóltiꞌ. 



Rome Whutꞌenne 10:9,10 ꞌEt ꞌuyoonne Sizi Gri ꞌen 
sMoodihti unli, budíni de, ꞌinkꞌez ndzi yo whe mba ꞌalha
ꞌuhoontꞌoh Yakꞌusda Sizi Gri dazsai whe dunaidilhtih, 
ꞌet de dutanjih wheꞌ hoontꞌoh. ꞌEt ndzi yo whe mba
ꞌalha ꞌuhoontꞌoh de, Yakꞌusda nalh tsꞌihꞌun unꞌa

ꞌintꞌoh. ꞌEt ꞌuyoonne dune budíni de, 
ꞌet de dínjih whe ꞌintꞌoh. 

John 3:16,17 Yakꞌusda ndi yun kꞌut dunene bukꞌentsiꞌ
kꞌet ꞌaw ꞌilhoghun duYeꞌ ꞌen bugha ínilhti. Mbene la 
ꞌen ghun ooba ꞌalhaꞌ yintꞌohne ꞌaw dalhótisa, ꞌilhiz 
wheni hukhutinalh. ꞌAw dune ba nahutiyeh wheni íloh 

Yakꞌusda duYeꞌ ndi yun kꞌuz yutilhꞌaꞌ. ꞌEn gha ndi yun 
kꞌut whutꞌenne tsꞌiyawh hudoojih, ꞌet wheni 

ndi yun kꞌuz yutilhꞌaꞌ. 



1 John 5:11-13 Ndi oonalh ꞌóohooja-i, ꞌi Yakꞌusda
ꞌilhiz tsꞌukhutinalh-un negha óoninꞌai. Ndi ꞌilhiz be 

tsꞌúkhuna-i, ꞌi ooYeꞌ bulh ꞌúntꞌoh.  Mbe ooYeꞌ
ꞌutꞌi-un ꞌilhiz be tsꞌukhuna-i ꞌutꞌi whe ꞌuntꞌoh. Mbe

la Yakꞌusda ooYeꞌ lhitꞌih-un, ꞌen ꞌaw ꞌilhiz be 
tsꞌukhuna-i lhitꞌih whe ꞌuntꞌoh. Mbene Yakꞌusda

ooYeꞌ booziꞌ ooba ꞌalhaꞌ yintꞌohne ndowhi nohtsꞌó
kꞌesguz. ꞌEt whe la ꞌilhiz khutihnalh-un whahtꞌi

tꞌeoonóhzin, ꞌinkꞌez Yakꞌusda ooYeꞌ booziꞌ nohba
ꞌalhaꞌ ootꞌeꞌ za oohtꞌeꞌ.

